     Hoşeng Broka

Wexta ku sînor

diherkîn

xwîna te!!!


Yara te ...



di pêjna gavên „Bagokê“ de,

sibeheke melûl,

û bi şewat,

ji pêjna navê te;

yê xwînî û birîndar bû,


          stiraneke serhişk,

          ji xwîna kewan bû,

civaneke sil,

ji xewna „Xetê“ bû;

bendemaneke fereh,

ji sersibehiyên cejnê bû;

êşeke xweşik;

birîneke xweşik;

giriyekî xweşik;

kisîreke xweşik;

û mirineke 

xweşik,

ji keska 

eşqa 

navê

xwedê bû.

          Bagok jî,



di demsalên giryanê de,


keskesoreke gurandî bû,


li ber pêkên tixûban:

Tixûbên di xwîna te de,

Sergerdan,

filitî,

vêketî,

dadayî,

pan,

dirêj,

û bilind;

tixûbên ebedê;

yên bi ebeda mirina te;

tixûbên revê;

yên bi reva karwanên revandina 

xwîna te;

û tixûbên qebqebê ;

yên bi qebqeba kewên serhişkiya 

gavên te,

li dêêêv;

tixûbên hetîketiyê;

hetîketiya xwîna par;

tixûbên serserîtiyê;

serserîtiya nimêja, ku bi mihrevaniya  devê şûr 

û serê singowan,

hilperikî xwîna te;

ya kovî,

dîn

û har;

tixûbên silava dawî;

hembêza dawî;

demsala dawî

toza dawî;

xwîna dawî;

xwedayê dawî

û keskê 

dawî.  

Li wir...

li tenişta êvarê,

mayînan û têlên derrehî

pala xwe dabûn

sîha te,           


û pala te...

          her li hesreta yara te bû.

          Bi çavine mîna du çîçekên tirsê 


û dilekî ji „Basimbarê“,


te çavlirêmana pezkoviyên birîna wê, 

          „Dîkên bi por“,


û „Tîtiyên Xetê“


dikir.


Ew xeta ku li ser kelaxê navê te;

          Yê bi keser, 

bi çar bakur qinare,

çar başûr birakujî,

çar rojhilat kemîn

          û çar rojava şewat,

qoçanên sor,

nişîngeh 

û navên xerîb,          

          hatî vedan,


ku hemî kêlîkên zayînê;


zayîna ku bi ciyografî û dîrokê re 


bihevçûyî;


zayîna darbest û kûrekûrê /

          zayîna bendemanê /

          zayîna sînoran /

          zayîna qebqebê /


bi xewnên payîzeke 


wêrankirî,


firşk

kiribûn.

          Kisîrvedana xetê ...

berêvareke westiyayî bû,

di kilîloyê wê „Bûka baranê“ de.

Û berbûrvanî,

bajarekî dirêj 

û dirêj

û hey dirêj, 

ji dîlokên stewr û birîndar bûn,

kesera te;

ya ji nimêja axê,

bi xilmaşbûna pasvanên genim

û nefelê re,

li ser her welatekî qaçax

digotin.

Û tu …

her li şopekê,

ku bi hilm û gulma gavên yara te,

mist bide,

digeriyayî.

Te êşa xwe,

û hemî tembîknameyên, 

ku bi rojavahiyê 

dilop dikirin,

ber bi henasa wê ve,

dehf didan.

          Lê tu... 

her dimayî xerîbekî xerîb:

aliyekî xerîb,

welatekî xerîb,

axeke xerîb,

belavbûneke xerîb,

xwîneke xerîb,

çarşemeke xerîb,

nimêjeke xerîb,

xwedayekî xerîb,

keskekî xerîb,

payîzeke xerîb,

mirineke xerîb, 

hicrikeke xerîb,

û…

aşiqekî

          Çîtik;      

çîtika ku bi berbangan re,

bendewariya te dikiritand,

civanê lihevmikurhatina te

û „Xetê“ bû.

Li wir... 

Li ciyê ku Xwedê,

lê bêriya mirina xwe dikir,

te birînên „Serxet“ û „Binxetê“,

bi hev şa dikirin.

Sêncên derrehî...

sebr û arama xwe bi mirina te;

ya kesk û dirêj, 

ditanîn.

Sînor...

Demsal bi demsal,

pêxember bi pêxember,

û kew bi kew

li te digeriyan,

û gavên te;

yên bi eşq û bêrîkirina mayinan

li dêv,

her di sîka yara te de,

şîn dibûn

berbelavbûnek

 ji xwîna sermedê.

Alî...

bi bejna yara te vedayî bûn,

û bejna te;

ya ji dara „Zergwîzê“,  

mîna asoyeke birîndar,

ber bi biyabanên şehwetê ve,

li ba dibû.

Û „Xet“...

hino hino,

dibû demsalek ji demsalên

evîna we.

Ji wexta ku „Xetê“ bazda

nav û dengê te;

yê mezin;

bazda pirtûk,

duwa,

sond,

û girêvana te;

bazda ax, av, ba,

û agirê te;

bazda ken,  girî,

şîn û şahiyên te;

bazda xwîna te;

ya zarok,

û bazda aliyên te. 

Ji wexta ku „Xetê“,

dest bi quraftina sibehên te;

yên fereh,

gihayî,

û hîn di xew de, 

kir.

Ji wexta ku pilindiriyên „Xetê“,

ber bi eşqa te ve, 


herikîn,


tu hîn bûyî,


ku çawa mirinê ji asoyên xwe 


biçnî,


û miştixulandina rojava


bixapînî.


Xewnên te;


yên sipî,


wek birînên „Helebçê“,


jişîrvekiriyên derreh,


barûd

          û taristanê bûn,


li bendemana vêketina dilê te 


dihatin sotan,


XERÎBO ?!


Tu jî,


wekî yara xwe,


ya mişt eşqa endekof û sînoran,


nexweşê destpêkan bûyî.


Her ku qedera te li te 


hişyar dibû,


û te dest bi guldankkirina êşan dikir,


dawî ber bi te ve, 


dibeziya,


û li ber henasa te 


dihate vedan,


çar êşistanên har, 


ji xewna derrehê.


Bi kîjan destpêkê,

Kîjan dawiyê,

kîjan birînê

kîjan darbestê,

kîjan têkçûnê,

          kîjan şînê,

kîjan kewî,

kîjan davê,

kîjan kemînê,

ez ber bi te ve bişemitim?

Û ji tembîknameyên kîjan hicrikê,


ez dest bi kolana serborekên 


eşqa te,


li ser kêlên zindiyan,


bikim X

          Kîjan pirsan,


ger ez wan li sêdaran 



bixînim,


û dîwarên kîjan zindanê;


ziyaretgehên kîjan baranê,


û pencereyên kîjan taristanê,


ger ez 


wan di xilwetgeriya pirsê de, 

          tazî bikim, 


tu dê her li devê rêya min 


şîn bibî,



welatek ji „Laliş“,


ji „Qudis“,


û ji „mekehan“,


û ez...


dê xwe li eşqa te 


bidim hev,


tewafeke sermedî;


ji çil milyon êş,

          çil milyon adar,

          çil milyon çarşem,

          û çil 

                   milyon 

                             hicrik.

          Yara te…

li kinarên navê te;

yê dûr,

lezok,

bê pêjin,

û bê sebir de,

demsaleke fereh,

û bilind,

ji gombûnê bû;

cejneke fereh,

û bilind,

ji eşqa goristanan bû;

û sozeke fereh,

û bilind,

ji wefadariya keskê mirinê bû.                 

Bi hilperikîna aliyan re,


tu bûyî şahidê hetîketiyeke


mişt bexûra sermedê.

         Û ji wir;


ji dema ku „Girê Heyhayê“


li pîngepînga te 


hişyar bû,


tu hilperikî ser milên min


û milên te:


Ji „Dimdim“ heta bi „Koçgirî“;


ji „Dêrsim“ heta bi „Çarçirayê“;


û ji agirê „Sînema Amûdê“ 


heta bi birînên „Helebçê“;


yên xweşik,

          bilind, 


û mezin,


mişt bûn ji derreh 


û sînoran:

          Barana te sînor bû.

          Keskesora te sînor bû.


Berfa te sînor bû.


Şevên te sînor bûn.


Şînên te,


şahiyên te, 


û êşên te sînor bûn.


Rengê te sînor bû.

Navê te sînor bû.

Dengê te sînor bû.

Xweda,

pêxember,

pirtûk,           


Seqa,


nimêj,


û rojiyên te sînor bûn.

Eşq,

ramûsan,

û razana te sînor bû.          


Vegera te;



ya vegirtî bi stûnên ezelê,


û „Sêvên“ te;


yên „xelatî“;


yên sor û gihayî,


wek xortaniya dilê yara te,


û her tiştê te,


sînor 



bi sînor;



ji sînor;

         
li ssser sînor;


û ji bo sînor bû.

          Bîranîna te...

          di hişê goristanan de,

demsalek 

          ji darbestên baranê bû;

          bêrîkirineke mişt bû

          ji sînorên sermedê,

          XERÎBO ?! 

          Ji wir...

          ji dema ku  „Girê Heyhayê“

          rakişiya  „Qub û Helêêêêl“

          û mîrnişînên te,

          tu hilperikî ser milên qederê;

          qedera mişt henasa 

          giyaxwîn 

û derrehê.

          Û endekooof;

          ya ku bi bêrîkirina te 

          mest û nexweş,

          tu gav bi gav,

          derbasî deftera bîranînên xwe 

dikirî.

          Ji wir...

          ji dema ku tu bûyî gunehkarekî

          keskan e

          û mezin,

          aliyan dest bi dabeşkirina

          şîn û şahiyên te kir.

          Û tu... 

          bûyî nexşeyeke

          mişt singo û kemîn;

          mişt derreh;

          mişt taristan;

          mişt zerzengên  „Kewên Gozel“;

          mişt kêrên ezelê,

          û mişt keskahiya hicrikan.

          Tu bûyî êşistanek

          Ji ebedê,

          û alî...

          bûn koçerên aso, demsal,

          û berriyên êşa te.

